
Annotatsiya: Mazkur maqolada Muqimiy ijodidagi sayohat motivining badiiy-falsafiy mohiyati “Sayohatnoma” asari asosida 
tahlil qilinadi. Sayohat motivi geografik harakat bilan bir qatorda shoirning ichki dunyosi va ijtimoiy ongini ifodalovchi 
poetik vosita sifatida yoritiladi. Uning realizm bilan bog‘liqligi, ijtimoiy voqelikni aks ettirishdagi o‘rni hamda adabiy turizm 
bilan aloqasi ilmiy jihatdan ko‘rib chiqiladi. Tadqiqot natijalari Muqimiy ijodi adabiy turizm va madaniy merosni anglashda 
muhim nazariy asos bo‘lib xizmat qilishini ko‘rsatadi.

Kalit soʻzlar: Muqimiy, sayohat motivi, “Sayohatnoma”, realizm, ijtimoiy voqelik, adabiy turizm, poetik tafakkur, madaniy 
meros.

Abstract: This article analyzes the artistic and philosophical essence of the travel motif in the works of Muqimiy based 
on the work “Sayohatnoma.” The travel motif is interpreted not only as a geographical movement but also as a poetic 
means of expressing the poet’s inner world and social consciousness. Its relationship with realism, its role in reflecting 
social reality, and its connection with literary tourism are examined from a scientific perspective. The findings demonstrate 
that Muqimiy’s творчество serves as an important theoretical foundation for understanding literary tourism and cultural 
heritage.

Key words: Muqimiy, travel motif, “Sayohatnoma,” realism, social reality, literary tourism, poetic thinking, cultural heritage.

Аннотация: В данной статье художественно-философская сущность мотива путешествия в творчестве 
Мукими анализируется на основе произведения «Саёхатнома». Мотив путешествия рассматривается не 
только как географическое перемещение, но и как поэтическое средство выражения внутреннего мира поэта 
и его общественного сознания. Научно освещаются его связь с реализмом, роль в отражении социальной 
действительности, а также взаимосвязь с литературным туризмом. Результаты исследования показывают, что 
творчество Мукими служит важной теоретической основой для осмысления литературного туризма и культурного 
наследия.

Ключевые слова: Мукими, мотив путешествия, «Саёхатнома», реализм, социальная действительность, 
литературный туризм, поэтическое мышление, культурное наследие.

K I R I S H
O‘zbek mumtoz adabiyoti xalqning tarixiy tafakkuri, madaniy qadriyatlari hamda ijtimoiy hayotini aks 

ettiruvchi muhim ma’naviy manbalardan biri hisoblanadi. Bu meros nafaqat badiiy-estetik qiymati bilan, balki 
jamiyat taraqqiyoti, tarixiy makon va madaniy muhitni o‘rganishda ham katta ilmiy ahamiyat kasb etadi. XIX 
asr o‘zbek adabiyotining yetuk namoyandalaridan biri bo‘lgan Muqimiy ijodi ham ana shunday ko‘p qirrali 
mazmuni bilan alohida e’tiborga loyiqdir. Shoir asarlarida ijtimoiy hayot manzaralari, xalq turmushi, shahar 
va qishloq muhitiga xos xususiyatlar, shuningdek, turli hududlar bilan bog‘liq kuzatuv va taassurotlar o‘zining 
badiiy ifodasini topgan.

Muqimiy ijodida uchraydigan sayohat motivlari shoirning hayotiy kuzatuvlari hamda turli hududlarga qilgan 
safarlari bilan chambarchas bog‘liqdir. Ayniqsa, uning mashhur asarlaridan biri bo‘lgan “Sayohatnoma”da 
shoir o‘z safarlari davomida uchratgan manzara va voqeliklarni tasvirlash orqali muayyan hududlarning 
ijtimoiy-madaniy hayotini badiiy talqin etadi. Bu tasvirlar nafaqat adabiy jihatdan, balki tarixiy-geografik hamda 
madaniy manba sifatida ham muhim ilmiy ahamiyatga ega. Chunki bunday asarlar orqali o‘sha davr shahar va 
hududlarining turmush tarzi, muhiti hamda muomala madaniyati haqida muayyan tasavvur hosil qilish mumkin.

Bugungi kunda turizmni rivojlantirish masalasi Oʻzbekiston Respublikasi siyosatida ustuvor vazifa sifatida 
belgilangan. Xususan, 2025-yil 15-maydagi PF-87-sonli Farmon bilan O‘zbekistonda 2025–2026-yillarda 
sayyohlar oqimini ko‘paytirish va turizm xizmatlari sifatini oshirish bo‘yicha keng qamrovli chora-tadbirlar 
belgilandi [1]. Shu bilan birga, 2025-yil 19-noyabrdagi PQ-348-son qaror orqali Turizm qo‘mitasi faoliyati yangi 
bosqichda tashkil etilib, mamlakatning madaniy, tarixiy va adabiy merosini turizm resursi sifatida rivojlantirish 
vazifasi belgilandi [2]. Ushbu hujjatlar mamlakat turizm strategiyasining zamonaviy kontekstini yaratadi hamda 
Muqimiy ijodidagi sayohat motivlarini amaliy turizm bilan bog‘lashning ilmiy asosini mustahkamlaydi.

Shuningdek, zamonaviy turizm tadqiqotlarida adabiy meros bilan bog‘liq sayohat yo‘nalishlarini o‘rganish 
tobora dolzarb masalaga aylanib bormoqda. Xususan, adabiy shaxslar faoliyati yoki adabiy asarlarda 
tasvirlangan makonlar asosida shakllanuvchi adabiy turizm yo‘nalishi turizm industriyasining muhim tarkibiy 
qismi sifatida qaralmoqda. Bu jarayonda yozuvchi va shoirlarning ijodiy merosi, ular bilan bog‘liq tarixiy joylar 
hamda asarlarda tasvirlangan hududlar turistik resurs sifatida talqin etiladi. Shu nuqtayi nazardan qaraganda, 
Muqimiy ijodida aks etgan sayohat motivlari ham o‘zbek adabiy merosining turizm bilan bog‘liq jihatlarini 
o‘rganishda muhim ilmiy manba bo‘lib xizmat qiladi.

Mazkur tadqiqotning asosiy maqsadi Muqimiy ijodida uchraydigan sayohat motivlarini tahlil qilish hamda 
ularning adabiy turizmni rivojlantirishdagi ilmiy va amaliy ahamiyatini aniqlashdan iborat. Shu bilan birga, shoir 
asarlarida tasvirlangan makon va hududlarning madaniy hamda tarixiy qiymatini turizm nuqtayi nazaridan 
baholash ham ushbu tadqiqotning muhim vazifalaridan biri hisoblanadi. Mazkur yondashuv orqali o‘zbek 
mumtoz adabiy merosini zamonaviy turizm tadqiqotlari bilan uyg‘un holda o‘rganish imkoniyati yuzaga keladi.

M A V Z U G A  O I D  A D A B I Y O T L A R  S H A R H I
Ilmiy tadqiqotlarda adabiyot va turizmni o‘zaro bog‘lovchi konsepsiya sifatida adabiy turizm konsepsiyasi 

o‘rganiladi. Adabiy turizm turistik tajribani adabiyot bilan integratsiya qilishga qaratilgan yo‘nalish bo‘lib, 
yozuvchi yoki shoirning ijodiy merosi bilan bog‘liq joylar orqali sayyohlarning ma’rifiy va madaniy tajribalarini 
shakllantiradi. Xususan, xalqaro tadqiqotlarda adabiy turizm konsepsiyasi adabiyotshunoslik va turizm 
tadqiqotlarini birlashtiruvchi nuqtayi nazar sifatida talqin qilinadi. Bu yondashuv sayohat motivlarining nafaqat 
geografik, balki madaniy-estetik ahamiyatini ham tahlil qilish imkonini beradi.

O‘zbekistonda adabiy turizm konsepsiyasiga bag‘ishlangan ilmiy tadqiqotlar soni oshib bormoqda. Masalan, 
Qo‘qon shahrining UNESCOning “Ijodkor shaharlar” tarmog‘iga kiritilishi orqali adabiy turizmni rivojlantirishning 
amaliy jihatlari o‘rganilgan. Mazkur ilmiy maqolalarda adabiy meros obyektlari va shahar madaniy muhiti bilan 
bog‘liq turizm salohiyati ilmiy asosda tahlil qilingan [3]. Ushbu tadqiqotlar adabiy turizmni faqat nazariy tushuncha 
sifatida emas, balki uni madaniy strategiya va turistik marshrutlar darajasida rivojlantirish mumkinligini ko‘rsatadi.

Muqimiy ijodi bo‘yicha olib borilgan ilmiy tadqiqotlarda asosan “Sayohatnoma” asari atroflicha tahlil etilgan. 
Ergashev A. va boshqalarning “Muqimiy sayohatnomalarida geografik joylar tasviri” nomli maqolasida shoir 
asarida tasvirlangan Qo‘qon, Farg‘ona va Isfara kabi geografik hududlarning badiiy tasviri tahlil qilinadi. Unda 
joy nomlari va ularning badiiy kontekstdagi roli yoritilib, shu orqali Muqimiyning adabiy sayohat motivlariga 
chuqur nazar tashlanadi. Mazkur tadqiqot Muqimiy ijodidagi sayohat motivlarini adabiy-geografik kontekstda 
o‘rganishning muhim ilmiy manbasi sifatida xizmat qiladi [4].

Bundan tashqari, Muqimiy “Sayohatnoma” asarining tasviriy-ijtimoiy jihatlari ham ilmiy adabiyotlarda 
yoritilgan. Masalan, Safarova E.ning “Muqimiy sayohatnomasida tasvirlangan ijtimoiy-siyosiy holat” nomli 
tadqiqotida asarda uchraydigan ijtimoiy va adabiy vaziyatlar hamda badiiy obrazlarning jamiyat hayoti bilan 
bog‘liq jihatlari tahlil qilinadi [5]. Bu tahlillar sayohat motivlarini faqat geografik yo‘nalishlar bilan cheklab 
qo‘ymasdan, Muqimiy ijodining ijtimoiy-madaniy jihatlari bilan bog‘liq holda o‘rganish imkonini beradi. Adabiy 
sayohat motivlari bu yerda hudud tasvirlari orqali qahramon tajribasiga asoslangan holda jamiyat haqidagi 
tasavvurlarni ham ifodalaydi.

Q. Pardayevning “Muqimiy lirik asarlarining matniy-qiyosiy tahlili” nomli tadqiqotida esa Muqimiy lirik 
merosining matniy xususiyatlari qiyosiy jihatdan tahlil qilingan. Olim “Sayohatnoma” asari orqali shoirning safar 
davomida kuzatgan ijtimoiy muhit, xalq turmushi va hududiy hayot tasvirlarini yoritib beradi. Mazkur qarashlar 
Muqimiy ijodidagi sayohat motivlarini adabiy turizm hamda madaniy makonlar bilan bog‘liq holda tadqiq etishda 
muhim ilmiy asos bo‘lib xizmat qiladi [6].

Xususan, M. Muxiddinova tadqiqotida Muqimiy asarlarining badiiy-estetik mohiyati hamda Qo‘qon adabiy 
muhitidagi o‘rni yoritilgan. Muallif shoir lirikasidagi obrazlilik va hayotiy tasvirlarning ma’naviy-ma’rifiy ahamiyatini 
ochib beradi. Mazkur ilmiy qarashlar Muqimiy ijodidagi sayohat bilan bog‘liq poetik tasvirlarni madaniy makon 
va adabiy meros sifatida baholashda muhim ahamiyat kasb etadi [7].

Shuningdek, adabiy kontekstda Muqimiy ijodi bo‘yicha boshqa tahliliy maqolalar ham mavjud bo‘lib, ularda 
shoir ijodining o‘ziga xos an’analari, uslubiy xususiyatlari hamda “Sayohatnoma” janrining umumiy xususiyatlari 
o‘rganiladi [8]. Ushbu tadqiqotlar Muqimiy ijodidagi sayohat motivlarini shakllantiruvchi badiiy vositalarni 
aniqlash imkonini beradi hamda adabiy turizm nuqtayi nazaridan muhim ilmiy poydevor yaratadi.

Yuqoridagi manbalar shuni ko‘rsatadiki, Muqimiy ijodidagi sayohat motivlari adabiy tahlil kontekstida 
yetarlicha o‘rganilgan bo‘lib, ularni zamonaviy adabiy turizm konsepsiyasi bilan bog‘lash ilmiy jamoatchilikda 
dolzarb yo‘nalishlardan biri sifatida qaralmoqda. Shu bilan birga, Muqimiy asarlaridagi geografik hududlar, badiiy 
obrazlar va ijtimoiy-madaniy kontekstni o‘zaro uyg‘un holda o‘rganish adabiy turizm salohiyatini aniqlashda 
muhim tahliliy manba bo‘lib xizmat qiladi.

T A D Q I Q O T  M E T O D O L O G I YA S I
Ushbu tadqiqot Muqimiy ijodidagi sayohat motivlarini aniqlash hamda ularning adabiy turizmni 

rivojlantirishdagi ahamiyatini o‘rganishga qaratilgan bo‘lib, adabiyotshunoslik va turizmshunoslikning 
integratsiyalashgan yondashuviga asoslanadi. Tadqiqot jarayonida Muqimiy asarlaridagi sayohat tasvirlari 
kontekstual va tarixiy nuqtayi nazardan tahlil qilinadi. Bu esa ularning davrning ijtimoiy va madaniy sharoitlari 
bilan bog‘liqligini aniqlash imkonini beradi.

Shuningdek, Muqimiy ijodidagi sayohat motivlari boshqa Markaziy Osiyo adabiyotlari bilan qiyosiy jihatdan 
taqqoslanadi. Bu orqali ularning o‘ziga xosligi hamda adabiy turizmni rivojlantirishdagi noyob roli yoritiladi. Sifat 
tahliliga (qualitative analysis) asoslangan yondashuv yordamida asarlardagi turizmga oid elementlar, obrazlar 
va geografik tasvirlar o‘rganilib, ularning zamonaviy ekskursiya dasturlari hamda turistik marshrutlarga mosligi 
aniqlanadi.

Natijada, tadqiqot nafaqat Muqimiy ijodining badiiy va madaniy qiymatini ochib beradi, balki undan amaliy 
turizm kontekstida foydalanish imkoniyatlarini ham ilmiy asosda ko‘rsatadi. Mazkur yondashuv tadqiqot 
natijalarining nazariy va amaliy jihatdan ishonchliligini ta’minlaydi.

T A H L I L  V A  N A T I J A L A R
Muqimiy ijodida sayohat motivi faqat geografik harakat emas, balki shoirning ichki dunyosi, dunyoqarashi 

va badiiy tafakkurini shakllantirgan murakkab poetik vosita sifatida namoyon bo‘ladi. Uning eng mashhur 
asarlaridan biri bo‘lgan “Sayohatnoma” badiiy sayohat janrining xususiyatlarini, voqelik tasvirini hamda davr 
muhitini o‘ziga xos poetik til orqali aks ettiradi. Asarda tasvirlangan holatlar ijtimoiy-siyosiy voqealar, madaniy 
muhit hamda inson ruhiy tajribasini chuqur anglash imkonini beradi. Badiiy matndagi sayohat tasviri Muqimiy 
ijodining realizm strukturasi uchun muhim asos bo‘lib xizmat qiladi, chunki u o‘quvchiga o‘sha davr hayotiy 
kechinmalarini bevosita shoir nigohi orqali yetkazadi.

Muqimiy asarlarida sayohat motivi ikki asosiy funksiyani bajaradi. Birinchidan, u ijtimoiy haqiqatlarni 
ochib beradi, ya’ni shaharlar va turli maskanlardagi adabiy-siyosiy vaziyatni tasvirlaydi. Ikkinchidan, shoirning 
badiiy subyektiv tajribasi orqali o‘quvchiga dunyoqarashdagi ichki o‘zgarishlarni his etish imkoniyatini yaratadi. 
Masalan, “Sayohatnoma”dan olingan tasvirlar ijtimoiy qatlamlar hayoti va qadimiy urf-odatlar bilan bir qatorda 
Muqimiyning shaxsiy qarashlarini ham aks ettiradi.

Sayohat motivi adabiyotshunoslikda ko‘pincha ijodkorning ichki va tashqi sayohati sifatida tahlil qilinadi. 
Ya’ni u faqat geografik harakatni emas, balki o‘zgaruvchan ijtimoiy va madaniy muhitda shaxsning ma’naviy 
transformatsiyasini ham ifodalaydi. Mazkur uslubiy element jahon tadqiqotlarida ham keng qo‘llaniladi, chunki 
sayohat notanish muhitni kashf etish hamda o‘zini qayta anglash jarayoni sifatida talqin qilinadi (1-jadval) [9].

1-jadval. Muqimiy ijodida sayohat motivlarining indikatorlari va ularning adabiy turizmga ta’siri.
№ Motiv Indikator Xulosa Turistik natija
1. Makon Toponimlar mavjudligi Real hudud aks etgan Adabiy xarita
2. Safar Harakat fe’llari Dinamika ustun Tematik marshrut
3. Muhit Obrazlar xilma-xilligi Jamiyat modeli Etnotur
4. Tabiat Peysaj tasvirlari Estetik makon Ekoturizm
5. Ichki holat Lirik ifodalar Ma’naviy qatlam Ma’naviy turizm
6. Tarix Tarixiy ishoralar Xotira mavjud Meros turizmi

Muqimiy ijodida adabiy sayohat motivining yana bir muhim jihati shundaki, u badiiy matn orqali o‘quvchi 
bilan tarixiy voqelik o‘rtasida o‘ziga xos ko‘prik vazifasini bajaradi. Bu jarayon nafaqat tarixiy ma’lumotlarni 
yetkazish, balki badiiy tafakkur vositasi sifatida ham namoyon bo‘ladi. Shu jihatdan sayohat motivi adabiy turizm 
konsepsiyasi bilan bevosita bog‘lanadi, ya’ni u joy, obyekt yoki shaxs haqida xayoliy tasavvurdan tashqarida 
real tarixiy-madaniy kontekstni shakllantiradi [10].

Bundan tashqari, adabiy turizmni o‘rganishda muhim elementlardan biri ijodkorning ijodiy izlari saqlanib 
qolgan geografik maskanlar hisoblanadi. Qo‘qondagi Muqimiy hujra uy-muzeyi singari joylar ana shunday 
muhim kontakt nuqtalari bo‘lib, ular orqali ham adabiyotshunoslar, ham sayyohlar Muqimiy ijodining poetik 
olamini bevosita his etish imkoniyatiga ega bo‘ladilar. Bu esa adabiy turizmni ilmiy asosda rivojlantirish uchun 
nazariy materiallar to‘plashda muhim resurs vazifasini bajaradi [11].

Shuningdek, adabiy turizm tadqiqotlarida UNESCO kabi xalqaro tashkilotlarning “Ijodkor shaharlar” 
tarmog‘ini qo‘llab-quvvatlashi adabiyot va sayohatning madaniy, iqtisodiy hamda ijtimoiy ahamiyatini 
mustahkamlashga xizmat qilishi ta’kidlanadi. Mazkur yondashuv Muqimiy ijodining geografik maskanlar bilan 
bog‘liqligini nafaqat adabiy, balki global madaniy nuqtayi nazardan ham tahlil qilish imkonini beradi.

Muqimiy ijodida sayohat motivlari bo‘yicha olib borilgan ilmiy tahlillar shuni ko‘rsatadiki, ushbu motiv ijodning 
badiiy strukturasida muhim o‘rin tutadi hamda adabiy turizmni rivojlantirish uchun boy konseptual poydevor 
vazifasini bajaradi. Muqimiy sayohatlarini tasvirlovchi matnlar nafaqat shoirning poetik dunyosini ochib beradi, 
balki o‘quvchiga o‘sha davrning ijtimoiy-madaniy muhitini chuqur his etish imkonini ham yaratadi.

Bundan kelib chiqadiki, Muqimiy ijodiga asoslangan adabiy turizm yo‘nalishlari, jumladan, Qo‘qondagi 
uy-muzeylar yoki zamonaviy adabiy marshrutlar nafaqat tarixiy va badiiy merosni targ‘ib qiladi, balki o‘quvchi 
hamda sayyohni Muqimiy ijodining dinamik poetik olamiga jalb etadi. Bu esa adabiy turizmni rivojlantirishda 
muhim ilmiy platforma bo‘lib xizmat qilishi mumkin.

Shu bilan birga, Muqimiy ijodidagi sayohat motivi orqali yaratilgan poetik struktura sayohat va badiiy tajriba 
bilan bog‘liq umumiy tushunchalarni mustahkamlab, adabiyot va turizm o‘rtasidagi bog‘liqlikni o‘rganishda yangi 
ilmiy yo‘nalishlarni yuzaga keltiradi. Bu esa nafaqat O‘zbekiston adabiy merosini o‘rganish, balki global adabiy 
turizm konsepsiyasini boyitishga ham xizmat qilishi mumkin.

X U L O S A  V A  T A K L I F L A R
Tadqiqot natijalari shuni ko‘rsatadiki, Muqimiy ijodidagi sayohat motivlari shoirning badiiy tafakkurini 

ifodalovchi muhim poetik vositalardan biri hisoblanadi. Ushbu motiv orqali shoir o‘z davrining ijtimoiy-madaniy 
muhitini, insoniy munosabatlarni hamda jamiyat hayotidagi jarayonlarni real hayot manzaralari asosida badiiy 
talqin etgan. Sayohat tasvirlari Muqimiy asarlarida faqat geografik harakatni emas, balki ijtimoiy kuzatuv, 
madaniy muhitni anglash va tarixiy voqelikni badiiy aks ettirish vositasi sifatida ham namoyon bo‘ladi.

Shuningdek, Muqimiy ijodida uchraydigan sayohat motivlari adabiy matn bilan real geografik makon 
o‘rtasida uzviy bog‘liqlikni yuzaga keltiradi. Bu esa shoir merosining nafaqat adabiy, balki tarixiy-madaniy 
ahamiyatini ham oshiradi. Tadqiqot natijalari shuni ko‘rsatdiki, Muqimiy asarlarida tasvirlangan maskanlar va 
sayohat yo‘nalishlari adabiy turizmni rivojlantirish uchun muhim madaniy resurs vazifasini bajarishi mumkin. Shu 
sababli Muqimiy ijodidagi sayohat motivlarini o‘rganish adabiyotshunoslik bilan bir qatorda madaniy merosni 
targ‘ib qilish hamda adabiy turizmni rivojlantirish jarayonida muhim ilmiy va amaliy ahamiyat kasb etadi.

Tadqiqot tahlili va natijalari asosida quyidagi istiqbolli takliflar ishlab chiqildi:
•	 Muqimiy hayoti va ijodi bilan bog‘liq hududlar asosida maxsus adabiy turizm marshrutlarini ishlab 

chiqish; 
•	 oliy ta’lim muassasalarida adabiyot va turizm integratsiyasiga bag‘ishlangan fanlararo tadqiqotlarni 

kengaytirish; 
•	 Muqimiy asarlaridagi sayohat tasvirlarini madaniy meros va turizm resursi sifatida ilmiy kataloglashtirish; 
•	 Muqimiy hayoti va ijodini targ‘ib qilish maqsadida adabiy festivallar, ilmiy konferensiyalar hamda 

madaniy tadbirlarni kengroq tashkil etish; 
•	 Muqimiy merosi asosida adabiy turizm bo‘yicha ilmiy-ommabop nashrlar va qo‘llanmalar tayyorlash. 
Shuningdek, Muqimiy ijodida sayohat motivlarining badiiy talqini shoirning ijtimoiy voqelikni kuzatish va 

uni poetik tafakkur orqali ifodalash mahoratini yaqqol namoyon etadi. Shu bois Muqimiy merosini sayohat 
motivlari asosida o‘rganish nafaqat adabiyotshunoslik nuqtayi nazaridan, balki milliy madaniy merosni targ‘ib 
etish hamda adabiy turizmni rivojlantirish jarayonida ham muhim ilmiy ahamiyat kasb etadi.

